
Мақалада цифрлық білім беру ортасында квест-технологияларды қолдану негізінде болашақ 
химия мұғалімдерінің кәсіби даярлығын жетілдіру мәселесі қарастырылады. Зерттеудің өзектілігі 
қазіргі педагогикалық білім беруде пәндік-әдістемелік, цифрлық, коммуникативтік және шығарма-
шылық құзыреттерді кешенді дамыту қажеттілігімен айқындалады. Зерттеудің мақсаты – 
квест-технологиялар негізінде болашақ химия мұғалімдерінің кәсіби даярлығын модельдеу, ұсыныл-
ған модельдің құрылымдық-компоненттік мазмұнын анықтау және оны педагогикалық экспери-
мент барысында апробациядан өткізу. Зерттеуге 19–21 жас аралығындағы 18 үшінші курс сту-
денті қатысты: эксперименттік топта 11 студент, бақылау тобында 7 студент болды. 
Эксперимент бір академиялық семестр бойы жүргізілді. Зерттеу барысында теориялық талдау, 

педагогикалық модельдеу, бақылау, сауалнама, әңгімелесу, диагностикалық тапсырмалар, рефлек-
сивтік эссе, портфолио материалдарын талдау және салыстырмалы сипаттамалық әдістер 
қолданылды. Эксперименттік топта цифрлық химиялық квесттер, соның ішінде «Табиғаттағы 
су. Судың кермектігі» тақырыбындағы тапсырмалар жүйесі пайдаланылды. Пилоттық зерттеу 
нәтижелері эксперименттік топ студенттерінің кәсіби уәждемесі, оқу-танымдық белсенділігі, 
цифрлық ресурстарды қолдануы, топтық әрекеті және шығармашылық тапсырмаларды орындауы 
бойынша оң өзгерістер байқалғанын көрсетті. Зерттеудің шағын іріктемесіне байланысты 
алынған нәтижелерді кең көлемде жалпылау шектеулі. Ұсынылған модель педагогикалық жоғары 
оқу орындарында химия мұғалімдерін даярлау барысында квест-технологияларды жүйелі 
қолданудың ғылыми-әдістемелік негізін нақтылауға мүмкіндік береді. 

Түйінді сөздер: квест-технологиялар; кәсіби даярлық; болашақ химия мұғалімдері; цифрлық 
білім беру ортасы; кәсіби құзыреттер; педагогикалық модельдеу. 

В статье рассматривается проблема совершенствования профессиональной подготовки 
будущих учителей химии в цифровой образовательной среде на основе применения квест-техно-
логий. Актуальность исследования обусловлена необходимостью комплексного развития пред-
метно-методических, цифровых, коммуникативных и творческих компетенций в современной 
системе педагогического образования. Цель исследования заключается в моделировании профес-
сиональной подготовки будущих учителей химии на основе квест-технологий, определении струк-
турно-компонентного содержания предложенной модели и её апробации в ходе педагогического 
эксперимента. В исследовании приняли участие 18 студентов третьего курса в возрасте 19-21 
года: 11 студентов составили экспериментальную группу, 7 студентов – контрольную. Экспери-
мент проводился в течение одного академического семестра. В работе использовались методы 
теоретического анализа, педагогического моделирования, наблюдения, анкетирования, беседы, 
диагностических заданий, рефлексивного эссе, анализа материалов портфолио, а также сравни-
тельно-описательные методы. В экспериментальной группе применялись цифровые химические 
квесты, в том числе система заданий по теме «Вода в природе. Жёсткость воды». Результаты 
пилотного исследования показали положительные изменения в профессиональной мотивации, 
учебно-познавательной активности, использовании цифровых ресурсов, групповой работе и выпол-
нении творческих заданий студентами экспериментальной группы. В связи с небольшим объёмом 
выборки возможности широкого обобщения полученных результатов ограничены. Предложенная 
модель позволяет конкретизировать научно-методические основы системного применения квест-
технологий в профессиональной подготовке будущих учителей химии в педагогических вузах. 

Ключевые слова: квест-технологии, профессиональная подготовка, будущие учителя 
химии, цифровая образовательная среда, профессиональные компетенции, педагогическое моде-
лирование. 

The article examines the improvement of professional training of future chemistry teachers in a digital 
educational environment through the use of quest-based technologies. The research relevance is 

determined by the need for the integrated development of subject-specific, methodological, digital, 
communicative, and creative competencies in contemporary teacher education. The research purpose is to 
model the professional training of future chemistry teachers based on quest technologies, to define the 
structural and component-based content of the proposed model, and to test it during a pedagogical 
experiment. The study involved 18 third-year students aged 19–21 years: 11 students formed the experi-
mental group and 7 students formed the control group. The experiment was conducted over one academic 
semester. The research methods included theoretical analysis, pedagogical modeling, observation, question-
naires, interviews, diagnostic tasks, reflective essays, analysis of portfolio materials, and comparative 
descriptive methods. Digital chemistry quests were implemented in the experimental group, including a set of 
tasks on the topic “Water in Nature. Water Hardness.” The results of the pilot study indicated positive 
changes in the professional motivation, cognitive learning activity, use of digital resources, group interaction, 
and performance of creative tasks among students in the experimental group. Due to the small sample size, 
the possibility of generalizing the obtained results is limited. The proposed model contributes to clarifying the 
scientific and methodological foundations for the systematic use of quest-based technologies in the 
professional training of future chemistry teachers at pedagogical universities.  

Key words: quest technologies, professional training, future chemistry teachers, digital educational 
environment, professional competencies, pedagogical modeling. 
 

Кіріспе. Қазіргі кезеңде білім беру жүйесінде жүзеге асып жатқан ауқымды цифрлық өзгерістер 
болашақ педагогтарды даярлау мазмұны мен қолданылатын оқыту технологияларын жаңаша қа-
растыруды талап етеді [1, б.119–120], [2, б.11–16], [3, б.40–42], [4, б.1119–1124]. Әсіресе жараты-
лыстану ғылымдары саласында, оның ішінде химия пәнін оқыту барысында цифрлық білім беру орта-
сын орынды пайдалану студенттердің теориялық дайындығын тәжірибемен ұштастыруға, функцио-
налдық сауаттылығын арттыруға, сондай-ақ зерттеушілік және шығармашылық әлеуетін дамытуға 
қолайлы жағдай туғызады. Осыған байланысты болашақ химия мұғалімдерін даярлау үдерісін жетіл-
діру, оны белсенді, интерактивті және тұлғаға бағдарланған заманауи педагогикалық технологиялар-
мен толықтыру өзекті мәселе болып табылады. 

Осындай технологиялардың бірі – квест негізіндегі оқыту тәсілдері. Квест құрылымына енетін 
сюжет, рөлдік тапсырмалар, деңгейлер, проблемалық жағдаяттар, цифрлық ресурстарды қолдану жә-
не кері байланыс механизмдері студенттердің оқу-танымдық белсенділігін арттырып қана қоймай, 
кәсіби жағдаяттарды модельдеу арқылы оларды болашақ мұғалім қызметіне жақындатады. Цифрлық 
білім беру ортасында ұйымдастырылатын химиялық квестер оқу мазмұнын өмірлік жағдайлармен бай-
ланыстыруға, күрделі теориялық ұғымдарды тәжірибелік тапсырмалар арқылы меңгертуге және жеке 
әрі топтық жұмыс дағдыларын қалыптастыруға мүмкіндік береді [5, б. 6-7], [6, б. 42-46], [7, б. 3537]. 

Сонымен бірге, квест-технологияларды болашақ химия мұғалімдерін даярлау жүйесіне мақсат-
ты түрде енгізудің ғылыми-әдістемелік алғышарттары, цифрлық ортада жүзеге асырылатын модель-
дің құрылымы мен мазмұны, сондай-ақ оның нәтижелілігін қамтамасыз ететін шарттар жеткілікті 
дәрежеде қарастырылмаған. Бұл жағдай зерттеу тақырыбының өзектілігін айқындайды. Пәндік, әдісте-
мелік, цифрлық, коммуникативтік және шығармашылық құзыреттерді біртұтас жүйеде қалыптастыруға 
бағытталған, квест-технологияларға негізделген даярлық моделін әзірлеу және оны цифрлық білім 
беру кеңістігінде сынақтан өткізу педагогикалық жоғары оқу орындары үшін маңызды теориялық әрі 
практикалық міндеттердің бірі болып табылады. 

Осыған сәйкес зерттеудің негізгі мақсаты – болашақ химия мұғалімдерінің кәсіби даярлығын цифр-
лық білім беру ортасында квест-технологиялар арқылы модельдеу, оның ғылыми-әдістемелік негіздерін 
анықтау және ұсынылған модельді пилоттық тәжірибелік-эксперименттік жұмыс барысында апробациялау. 

Әдеби шолу. Қазіргі уақытта білім беру жүйесінің цифрлық жаңғыруы болашақ педагогтарды, 
соның ішінде болашақ химия мұғалімдерін кәсіби даярлаудың мазмұны мен әдістерін қайта қарасты-
руды талап етеді. Цифрлық білім беру ортасы оқу материалын электрондық форматта ұсынумен ғана 
шектелмей, білім алушылардың цифрлық ресурстарды мақсатты пайдалану, ақпаратты іздеу және 
өңдеу, бірлескен әрекетті ұйымдастыру, сондай-ақ цифрлық құралдарды пәндік және педагогикалық 
міндеттерді шешуге кіріктіру дағдыларын қалыптастыруды көздейді. 

Отандық зерттеулерде болашақ химия мұғалімдерінің кәсіби даярлығын ақпараттандыру мен 
цифрландыру мәселелеріне ерекше назар аударылады. А.Р. Бекбенова, Ж.С. Мукатаева және Г.У. 
Ильясова болашақ химия мұғалімдерін кәсіби даярлауда ақпараттандырудың педагогикалық негізде-
рін қарастырып, цифрлық білім беру ресурстары мен ақпараттық технологияларды кәсіби даярлық 
мазмұнына енгізудің маңызын көрсетеді [1, б.119-120]. У.О. Сабденова, Ә.Ф. Сейтжанов және Е.Н. 
Арбузова қашықтықтан білім беру жағдайында болашақ химия мұғалімдерінің кәсіби бағдарын 
қалыптастыруда цифрлық білім беру ресурстарын қолдану мүмкіндіктерін зерттеген [2, б.11-16]. А.К. 
Бакажанова және әріптестері білім беруді цифрландыру жағдайында болашақ химия мұғалімдерінің 
технологиялық, педагогикалық және пәндік білімдерінің өзара кірігуіне негізделген TPACK құзырет-
терін дамыту мәселесін қарастырған [3, б.40-42]. A. Karmanova және әріптестері Қазақстан тәжірибесі 
негізінде цифрлық технологияларды қолданудың болашақ химия мұғалімдерінің кәсіби құзыреттілігін 
дамытудағы мүмкіндіктерін талдаған [4, б.1119-1124]. 

Квест-технологиялар ойын элементтерін, ақпараттық ізденісті, проблемалық тапсырмаларды 
және білім алушылардың белсенді әрекетін біріктіретін оқыту тәсілдерінің бірі болып табылады. 
WebQuest тұжырымдамасының қалыптасуы B. Dodge еңбектерімен байланысты [5, б.6-7], ал T. March 
WebQuest-тің білім алушылардың ақпаратты жай іздеуінен гөрі оны талдау, түрлендіру және пробле-
малық міндеттерді шешуге бағытталған оқу әрекетін ұйымдастыру мүмкіндіктерін сипаттаған [6, б.42-
46]. Отандық білім беру тәжірибесінде P.B. Seitkazy және әріптестері WebQuest-ті проблемалық оқыту, 
топтық өзара әрекет, шығармашылық және сыни ойлау дағдыларын қолдайтын оқу құралы ретінде 
зерттеген [7, б.3537]. 

Шетелдік зерттеулерде болашақ химия мұғалімдерінің цифрлық даярлығы мен технологиялық-
педагогикалық құзыреттерін дамыту маңызды бағыт ретінде қарастырылады. F. Deng және әріптестері 
болашақ химия мұғалімдерінің деректерді цифрлық тіркеу технологияларын қолдануға байланысты 
технологиялық-педагогикалық мазмұндық білімін (TPACK) зерттеп, технологиялық, педагогикалық және 
пәндік білім компоненттерінің өзара байланысын анықтаған [8, б.13-14]. P. Chan және әріптестері 
химиялық білім берудегі виртуалды зертханаларды жүйелі шолу негізінде талдап, олардың тиімділігі 
қолданылатын технологиямен қатар педагогикалық дизайн мен оқу мақсатына сәйкестігіне де байла-
нысты екенін көрсетеді [9, б.1]. Осы зерттеулер цифрлық құралдарды кәсіби даярлыққа енгізуде тех-
нологияның өзін ғана емес, оны пән мазмұны мен оқыту әдістемесімен кіріктіру қажеттігін айқындайды. 

Химиялық білім беруде WebQuest технологиясының қолданылуы да арнайы зерттеулердің 
нысаны болған. T. Tepe, N. Ilhan және M.M. Inceoglu жалпы химия курстарында WebQuest және Wiki 
тапсырмаларын қолдануды зерттеп, білім алушылардың бұл технологияларға жалпы оң көзқарасын 
анықтаған. Сонымен бірге олардың зерттеуінде WebQuest қолданылғаннан кейін химияны оқуға деген 
мотивацияның статистикалық тұрғыдан жоғарылауы анықталмаған [10, б.910]. Бұл нәтиже квест-
технологиялардың әсерін бір ғана мотивациялық көрсеткіш арқылы бағалаудың жеткіліксіз екенін 
және олардың нәтижелілігін нақты педагогикалық жағдайлармен байланыстыра қарастыру қажеттігін 
көрсетеді. K.M. Ferreira, F. Gomes және L. Braga аналитикалық химияны оқытуда WebQuest қолдану 
тәжірибесін сипаттап, оның химиялық мазмұнды меңгеру, сыни ойлау, ынтымақтастық және білім 
алушы дербестігін қолдаудағы мүмкіндіктерін көрсеткен [11, б.268]. 

Химиялық білім беруде ойынға негізделген оқыту тәсілдерінің мүмкіндіктері де соңғы жылдары 
жүйелі түрде зерттелуде. E. Byusa, E. Kampire және A.R. Mwesigye химияны оқытудағы game-based 
learning бойынша зерттеулерді талдап, ойын элементтерінің химиялық ұғымдарды меңгеру мен оқу 
мотивациясын қолдаудағы әлеуетін көрсеткен [12, б.1]. Y. Hu және әріптестері жүргізген метаталдау 
ойынға негізделген оқытудың когнитивтік нәтижелерге, білімді есте сақтауға және мотивацияға оң әсер 
етуі мүмкін екенін көрсеткенімен, зерттеулер арасында елеулі айырмашылықтардың бар екенін де 
анықтаған [13, б.1499-1500]. S. Elmali, L. Freund және R. Tiemann 2014–2024 жылдар аралығындағы 
химиялық білім беруде қолданылған game-based learning, gamification және serious games бағыттарын 
жүйелеп, олардың әсіресе мотивация мен оқу белсенділігін қолдаудағы әлеуетін көрсетеді [14, б.31]. 
Сонымен қатар, аталған зерттеулер ойын технологияларының нәтижелері қолданылатын педагогика-
лық дизайнға, білім алушылардың ерекшеліктеріне және нақты оқу жағдайына тәуелді екенін көрсетеді. 

Quest-Based Learning (QBL) ұғымы WebQuest пен жекелеген квест тапсырмаларынан кеңірек 
педагогикалық тәсіл ретінде қарастырылады. C. Snelson жүргізген шолуда QBL білім алушының таң-
дауына негізделген, ойын элементтерін қамтитын және тапсырмаларды әртүрлі оқу траекториялары 
бойынша орындауға мүмкіндік беретін тәсіл ретінде сипатталған. Зерттеулерде QBL-дің икемді оқу 
жолдарын ұйымдастыру, орындалған жұмысты қайта қарау және жетілдіру мүмкіндіктері көрсетілгені-
мен, мотивацияға әсері барлық зерттеулерде бірдей болмаған. Сонымен қатар, бұл тәсілді іске асыру 
оқытушыдан едәуір уақыт пен педагогикалық жобалауды талап етуі мүмкін [15, б.287]. 

Осы зерттеулерді салыстырмалы талдау квест және ойын технологияларының химиялық білім 
беруде оқу белсенділігін, цифрлық құралдарды қолдануды, проблемалық міндеттерді шешуді және 
бірлескен әрекетті ұйымдастыруда белгілі бір педагогикалық әлеуетке ие екенін көрсетеді. Дегенмен, 
қолда бар еңбектердің едәуір бөлігі мектеп оқушыларына, жекелеген химия курстарына немесе жалпы 
game-based және QBL тәсілдеріне бағытталған. Болашақ химия мұғалімдерін кәсіби даярлауда химия-
лық мазмұнды, цифрлық ресурстарды, проблемалық және зертханалық тапсырмаларды, топтық өзара 
әрекет пен рефлексияны біртұтас модель аясында біріктіру мәселесі жеткілікті деңгейде зерттелмеген. 

Осыған байланысты ұсынылып отырған зерттеуде квест-технологиялар толыққанды QBL 
жүйесінің баламасы немесе дербес оқыту мақсаты ретінде емес, болашақ химия мұғалімдерінің кәсіби 
даярлығын ұйымдастырудың іс-әрекеттік тетігі ретінде қарастырылады. Зерттеудің ғылыми жаңалығы 
квест элементтерін пәндік-әдістемелік, цифрлық, коммуникативтік және шығармашылық құзыреттерді 
дамытуға бағытталған мақсаттық, мазмұндық, іс-әрекеттік және бағалау-рефлексивтік блоктардан тұ-
ратын біртұтас модельде жүйелеумен сипатталады. Ұсынылған модельді пилоттық тәжірибелік-экспе-
рименттік жағдайда апробациялау оның қолданылу мүмкіндіктерін бағалауға және кейінгі кең ауқымды 
зерттеулердің бағыттарын айқындауға мүмкіндік береді. 

Мақсат, міндеттер. Зерттеудің мақсаты – цифрлық білім беру ортасында квест-технологиялар-
ды қолдану негізінде болашақ химия мұғалімдерінің кәсіби даярлығын модельдеу, ұсынылған модель-
дің құрылымдық-компоненттік мазмұнын айқындау және оны пилоттық тәжірибелік-эксперименттік 

жұмыс барысында апробациялау. Зерттеу міндеттері: 1) болашақ химия мұғалімдерін кәсіби даяр-
лауда квест-технологияларды қолданудың теориялық және ғылыми-әдістемелік негіздерін талдау; 2) 
цифрлық білім беру ортасында жүзеге асырылатын кәсіби даярлық моделінің мақсаттық, мазмұндық, 
іс-әрекеттік және бағалау-рефлексивтік блоктарын анықтау; 3) квест-технологиялар негізінде ұйым-
дастырылатын цифрлық химиялық тапсырмалар мен оқу әрекеттерінің мазмұнын құрастыру; 4) экспе-
рименттік және бақылау топтарының нәтижелерін салыстыру арқылы ұсынылған модельді апробация-
лау барысында болашақ химия мұғалімдерінің кәсіби уәждемесі, оқу-танымдық белсенділігі және 
пәндік-әдістемелік, цифрлық, коммуникативтік әрі шығармашылық құзыреттері бойынша байқалған 
өзгерістерді сипаттау. 

Материалдар мен тәсілдер. Зерттеу базасы ретінде педагогикалық бағыттағы жоғары оқу 
орнының «Химия» және «Химия–биология» білім беру бағдарламалары бойынша оқитын 3 курс 
студенттері таңдап алынды. Зерттеуге 19–21 жас аралығындағы 3 курс студенттері қатысты. Қатысу-
шылардың жалпы саны 18 студентті құрады: эксперименттік топта – 11 студент, бақылау тобында – 7 
студент. Эксперименттік және бақылау топтары университетте бұрыннан қалыптасқан академиялық 
топтар негізінде анықталды, сондықтан қатысушыларды зерттеу мақсатында кездейсоқ бөлу жүргізіл-
ген жоқ. Осыған байланысты зерттеу квазиэксперименттік сипатта ұйымдастырылды. Топтардың бас-
тапқы эквиваленттілігі статистикалық тұрғыдан арнайы тексерілмеді, бұл зерттеудің әдістемелік 
шектеулерінің бірі ретінде ескерілді. Педагогикалық эксперимент бір академиялық семестр бойы 
жүргізілді. Зерттеу оқу үдерісінің қалыпты жағдайында, университеттің цифрлық білім беру кеңістігін 
(LMS платформалары, электрондық оқу ресурстары, виртуалды зертханалар, бейнесабақтар, онлайн 
бақылау және тестілеу жүйелері және т.б.) пайдалану арқылы жүзеге асырылды. Алғашқы, дайындық 
кезеңінде педагогика, психология және әдістеме саласындағы ғылыми еңбектерге теориялық талдау 
жүргізіліп, зерттеудің мақсаты мен міндеттері, гипотезасы, нысаны және пәні нақтыланды. Сонымен 
қатар, болашақ химия мұғалімдерінің кәсіби құзыреттерін квест-технологиялар арқылы қалыптасты-
руға қойылатын талаптар жүйеленіп, зерттеу көрсеткіштері мен өлшемдері айқындалды. 

Зерттеу нысаны – болашақ химия мұғалімдерін жоғары оқу орнында кәсіби даярлау үдерісі. 
Зерттеу пәні – цифрлық білім беру ортасында квест-технологияларды қолдану арқылы болашақ 
химия мұғалімдерінің кәсіби даярлығын қалыптастырудың мазмұны, әдістері мен педагогикалық шарт-
тары. Зерттеу гипотезасы: егер болашақ химия мұғалімдерінің кәсіби даярлығы мақсаттық, мазмұн-
дық, іс-әрекеттік және бағалау-рефлексивтік блоктардан тұратын, цифрлық білім беру ортасымен 
кіріктірілген квест-технологиялар моделіне сәйкес ұйымдастырылса, онда олардың кәсіби уәждемесі, 
оқу-танымдық белсенділігі, пәндік-әдістемелік, цифрлық, коммуникативтік және шығармашылық құзы-
реттерінің қалыптасу деңгейі артады. 

Болашақ химия мұғалімдерінің кәсіби даярлығын бағалауда қолданылған негізгі критерийлер, 
көрсеткіштер мен диагностикалық әдістер кесте 1-де жүйеленіп берілген. 
 

1 кесте – Болашақ химия мұғалімдерінің кәсіби құзыреттерін бағалау критерийлері мен 
көрсеткіштері 
 

Бағалау критерийі 
 

Негізгі көрсеткіштер Бағалау әдістері Деңгейлері 

Кәсіби уәждеме Мұғалім мамандығына қызығушылық, 
оқу әрекетіне қатысу белсенділігі, 
кәсіби өзін-өзі дамытуға ұмтылыс 

Сауалнама, әңгіме-
лесу, рефлексивтік 
эссе 

Жоғары, орта, 
төмен 

Оқу-танымдық 
белсенділік 

Ақпаратты өз бетінше іздеу, пробле-
малық тапсырмаларды шешуге қаты-
су, дербес шешім қабылдау 

Педагогикалық ба-
қылау, диагности-
калық тапсырмалар 

Жоғары, орта, 
төмен 

Пәндік-әдістемелік 
құзырет 

Химиялық ұғымдарды дұрыс қолдану, 
есептерді шешу, химиялық мазмұнды 
оқу жағдаятына бейімдеу 

Бақылау жұмыста-
ры, диагностикалық 
тапсырмалар, квест 
тапсырмалары 

Жоғары, орта, 
төмен 

Цифрлық құзырет Цифрлық ресурстарды таңдау және 
қолдану, виртуалды зертханалар мен 
онлайн платформаларда жұмыс істеу, 
цифрлық өнім әзірлеу 

Цифрлық тапсыр-
малар, портфолио, 
педагогикалық 
бақылау 

Жоғары, орта, 
төмен 

Коммуникативтік 
құзырет 

Топтық жұмысқа қатысу, пікір алмасу, 
өз ойын дәлелдеу, бірлескен шешім 
қабылдау 

Педагогикалық 
бақылау, топтық 
тапсырмалар, 
әңгімелесу 

Жоғары, орта, 
төмен 

Шығармашылық 
құзырет 

Жаңа идея ұсыну, квест сценарийле-
рін құрастыру, стандартты емес ше-
шімдерді пайдалану 

Жобалық және 
шығармашылық 
тапсырмалар, 
портфолио 

Жоғары, орта, 
төмен 

Әр критерий бойынша студенттердің нәтижелері жоғары, орта және төмен деңгейлерге жіктелді. 
Деңгейлерді анықтау барысында диагностикалық тапсырмалардың орындалу сапасы, оқу әрекетіндегі 
дербестік, цифрлық ресурстарды қолдану дағдылары, топтық өзара әрекет және рефлексивтік жауап-
тардың мазмұны кешенді түрде ескерілді. 

Келесі кезеңде болашақ химия мұғалімдерін даярлауды квест-технологиялар негізінде ұйым-
дастыру тұжырымдамасы жасалып, модельдің құрылымдық-компоненттік құрамы (мақсаттық, мазмұн-
дық, іс-әрекеттік және бағалау-рефлексивтік блоктар) анықталды әрі оны цифрлық білім беру ортасы-
мен кіріктіру тетіктері жобаланды. 

Ұсынылған модель өзара байланысты төрт блоктан тұрады. Мақсаттық блок болашақ химия 
мұғалімдерінің кәсіби даярлығын жетілдіруге бағытталған мақсат, міндеттер мен күтілетін нәтижелерді 
қамтиды. Мазмұндық блок химиялық білім мазмұнын, цифрлық ресурстарды, проблемалық және квест 
тапсырмаларын біріктіреді. Іс-әрекеттік блок студенттердің жеке, жұптық және топтық жұмысын, зерт-
ханалық және цифрлық тапсырмаларды орындауын, проблемалық жағдаяттарды шешуін және квест 
кезеңдеріне қатысуын қамтамасыз етеді. Бағалау-рефлексивтік блок кәсіби уәждеме, оқу-танымдық 
белсенділік, пәндік-әдістемелік, цифрлық, коммуникативтік және шығармашылық құзыреттердің 
қалыптасу деңгейін диагностикалау, алынған нәтижелерді талдау және рефлексия жүргізуге бағыттал-
ған. Модельдің барлық блоктары бірізді әрі өзара сабақтас жүзеге асырылады: мақсат пен міндеттер 
мазмұнды анықтайды, мазмұн оқу әрекеті арқылы іске асырылады, ал бағалау-рефлексивтік блок 
алынған нәтижелер негізінде оқу үдерісін түзетуге мүмкіндік береді. Модельді тиімді іске асырудың 
негізгі педагогикалық шарттары ретінде цифрлық білім беру ресурстарының қолжетімділігі, квест тап-
сырмаларының химия мазмұнына сәйкестігі, студенттердің белсенді және бірлескен әрекетін 
ұйымдастыру, жүйелі кері байланыс пен рефлексияны қамтамасыз ету қарастырылды.  

Тәжірибелік-эксперименттік кезеңде әзірленген модельге сәйкес оқу процесіне цифрлық химия-
лық квесттер енгізіліп, эксперименттік және бақылау топтарында педагогикалық эксперимент өткізілді.  

Эксперименттік топта қолданылған цифрлық химиялық квесттердің бірі «Табиғаттағы су. Судың 
кермектігі» тақырыбына арналды. Квесттің мақсаты студенттердің су кермектігі туралы теориялық 
білімдерін практикалық жағдаяттарда қолдану, су құрамын талдау, зерттеу нәтижелерін түсіндіру және 
цифрлық ресурстармен жұмыс істеу дағдыларын дамыту болды. Квест бірнеше өзара байланысты 
кезеңнен тұрды: проблемалық жағдаятпен танысу, су кермектігінің себептерін анықтауға бағытталған 
тапсырмаларды орындау, алынған деректерді талдау және қорытынды шешім ұсыну. Студенттер 
тапсырмаларды жұптық және топтық форматта орындап, ақпаратты іздеу, химиялық есептерді шешу, 
тәжірибелік нәтижелерді түсіндіру және өз қорытындыларын қорғау әрекеттеріне қатысты. Квест 
барысында цифрлық білім беру ресурстары, бейнематериалдар, онлайн тапсырмалар және виртуал-
ды зертханалық элементтер қолданылды. Тапсырмалардың орындалуы жауаптардың дұрыстығы, 
химиялық негіздеменің сапасы, топтық өзара әрекет және қорытындыны дәлелдеу көрсеткіштері 
бойынша бағаланды. 

Эксперименттік топта оқу мазмұны квест-технологиялар негізінде ұйымдастырылып, студенттер 
проблемалық жағдаяттарды шешу, цифрлық және зертханалық тапсырмаларды кезең-кезеңімен 
орындау, топтық талқылау және қорытынды рефлексия әрекеттеріне тартылды. Бақылау тобында сол 
оқу тақырыптары дәстүрлі түсіндіру, сұрақ-жауап, есеп шығару және зертханалық жұмыстарды орын-
дау тәсілдері арқылы меңгертілді. Екі топта да оқу мазмұны, сабақтардың жалпы көлемі және бағалау 
талаптары бірдей сақталды, айырмашылық оқу әрекетін ұйымдастыру тәсілінде болды: эксперимент-
тік топта квест-технологиялар жүйелі түрде қолданылды, ал бақылау тобында дәстүрлі оқыту әдістері 
басым болды. 

Қорытынды кезеңде алынған нәтижелер сипаттамалық және сапалық тұрғыдан талданып, мо-
дельді апробациялау нәтижелері қорытындыланды және тиісті әдістемелік ұсынымдар тұжырым-
далды. 

Зерттеу барысында университеттің цифрлық білім беру ортасы, химия пәні бойынша үлгілік оқу 
бағдарламалары мен силлабустар, электрондық және виртуалды зертханалар, химиялық үдерістерді 
бейнелейтін симуляциялар, квест сценарийлері мен деңгейлік тапсырмалар, проблемалық есептер 
мен зертханалық-практикалық жұмыстар, цифрлық ресурстармен жұмысқа арналған тапсырмалар, 
сондай-ақ студенттердің кәсіби мотивациясын, цифрлық және пәндік-әдістемелік құзыреттерін айқын-
дауға бағытталған диагностикалық әдістемелер мен сауалнамалар қолданылды. 

Зерттеу әдістері теориялық, эмпирикалық және тәжірибелік-эксперименттік әдістер кешенін 
қамтыды. Теориялық деңгейде педагогикалық, психологиялық және әдістемелік әдебиеттер, цифрлық 
және ойынға негізделген оқыту, квест-технологиялар мәселелері бойынша зерттеулер талданып, са-
лыстырылып және жүйеленді. Модельдеу әдісі арқылы болашақ химия мұғалімдерінің кәсіби даярлы-
ғын квест-технологиялар негізінде ұйымдастыру моделі құрастырылды. Эмпирикалық кезеңде педаго-
гикалық бақылау, сауалнама жүргізу, әңгімелесу, рефлексивтік эссе жазу, диагностикалық тапсырма-
лар мен бақылау жұмыстары қолданылып, квест аясында орындалған цифрлық тапсырмалар, жоба-
лық жұмыстар мен портфолио материалдары талданды. 

Тәжірибелік-эксперименттік жұмыста квест-технологиялар енгізілген эксперименттік топ пен 
дәстүрлі оқыту басым жүргізілген бақылау тобының нәтижелері салыстырмалы түрде сипатталды. 

Қатысушылар санының шектеулілігіне байланысты нәтижелерді талдауда сипаттамалық және сапа-
лық тәсілдер басым қолданылды. Топтардағы өзгерістер педагогикалық бақылау, рефлексивтік 
жауаптар, диагностикалық тапсырмалар, бақылау жұмыстары және студенттердің орындаған жұ-
мыстарын талдау негізінде бағаланды. Іріктеме көлемінің шағын болуына байланысты статистикалық 
мәнділікке қатысты қорытынды жасалған жоқ, сондықтан алынған нәтижелер пилоттық зерттеу 
аясында қарастырылып, кеңірек іріктемеде қосымша тексеруді қажет етеді. 

Зерттеудің негізгі кезеңдері, әр кезеңде орындалған жұмыстар және күтілетін нәтижелер кесте 
2-де берілген. 
 

2 кесте – Зерттеу кезеңдері мен мазмұны 
 

Зерттеу кезеңі 
 

Мазмұны Нәтижесі 

Дайындық кезеңі Әдебиеттерді теориялық талдау, мақсат, 
міндеттер, гипотеза, нысан, пәнді айқын-
дау, көрсеткіштер мен өлшемдерді 
белгілеу 

Зерттеудің ғылыми аппараты 
нақтыланды, квест-техноло-
гияларға қойылатын талаптар 
жүйеленді 

Концептуалдық-
модельдік кезең 

Квест-технологиялар негізінде кәсіби 
даярлық моделін құрастыру, модель 
блоктарын (мақсаттық, мазмұндық, іс-
әрекеттік, бағалау-рефлексивтік) жоба-
лау, цифрлық ортамен интеграциялау 
тетіктерін анықтау 

Болашақ химия мұғалімдерінің 
кәсіби даярлығын модельдеу 
тұжырымдамасы мен құры-
лымдық моделі жасалды 

Тәжірибелік-
эксперименттік кезең 

Цифрлық химиялық квесттерді оқу про-
цесіне енгізу, эксперименттік және бақы-
лау топтарында педагогикалық экспери-
мент жүргізу 

Модельдің практикалық іске 
асырылуы жүзеге асты, бас-
тапқы және аралық деректер 
жиналды 

Қорытынды-талдау 
кезеңі 

Сипаттамалық және сапалық талдау, нә-
тижелерді салыстыру, қорытындылар 
мен әдістемелік ұсынымдар дайындау 

Модельді апробациялау нәти-
желері қорытындыланып, пе-
дагогикалық ЖОО-ларға 
арналған әдістемелік ұсыным-
дар әзірленді 

 
Зерттеу барысында қолданылған әдістер және олардың қолданылу мақсаттары Кесте 3-те 

жүйеленген. 
 

3 кесте – Зерттеу әдістері мен қолдану мақсаттары 
 

Әдістер тобы 
 

Нақты әдістер Қолдану мақсаты 

Теориялық әдістер Әдебиеттерді талдау, салыстыру, 
жүйелеу, модельдеу 

Квест-технологиялар мен цифрлық 
оқыту жөніндегі тұжырымдамалық 
негіздерді айқындау, кәсіби даяр-
лық моделін құрастыру 

Эмпирикалық әдістер Педагогикалық байқау, сауалнама, 
әңгімелесу, рефлексивтік эссе, 
диагностикалық тапсырмалар, 
бақылау жұмыстары, портфолио 
талдау 

Студенттердің оқу-танымдық бел-
сенділігі мен мотивациясын, кәсі-
би, цифрлық және пәндік-әдісте-
мелік құзыреттерін анықтау 

Тәжірибелік-
эксперименттік әдістер 

Педагогикалық эксперимент 
(констатациялық, қалыптастырушы, 
бақылау кезеңдері) 

Квест-технологиялар негізінде 
әзірленген модельді апробация-
лау, эксперименттік және бақылау 
топтарының нәтижелерін салыс-
тырмалы сипаттау 

 
Нәтижелер. Зерттеу барысында квест-технологиялар негізінде әзірленген модельді апробация-

лау нәтижелерін сипаттау мақсатында эксперименттік және бақылау топтарында байқалған өзгерістер 
салыстырмалы түрде талданды. Жиналған деректер кәсіби уәждеме, оқу-танымдық белсенділік, 
пәндік-әдістемелік, цифрлық, коммуникативтік және шығармашылық құзыреттердің қалыптасу үдерісін 
кешенді түрде сипаттауға мүмкіндік берді. 

Констатациялық кезеңдегі нәтижелер студенттердің едәуір бөлігінде кәсіби мотивацияның орта-
ша деңгейде екенін, ал цифрлық ортада әрекет ету дағдылары негізінен техникалық операциялармен 
(жүйеге кіру, файлдарды жүктеу, онлайн тестілеуден өту) шектелетінін көрсетті. Сонымен қатар, 
кейбір студенттердің химиядағы күрделі ұғымдар мен процестерді терең ұғынуға қарағанда, бағалау 

нәтижесіне бағдарланғаны, тапсырмаларды өз бетінше орындаудан гөрі оқытушы нұсқауын күтетіндігі 
байқалды. Мұндай жағдай кәсіби құзыреттерді қалыптастыруда дәстүрлі түсіндіру мен бекітуге негіз-
делген сабақтардың басымдығымен, оқу үдерісінде проблемалық және зерттеушілік сипаттағы 
тапсырмалардың жеткіліксіз қолданылуымен түсіндіріледі. 

Квест-технологиялар негізінде жасалған модельді енгізуден кейін жүргізілген қалыптастырушы 
эксперимент барысында студенттердің оқу-танымдық белсенділігінде оң өзгерістер байқалды. Цифр-
лық химиялық квесттер сюжетке, деңгейлік құрылымға, ұпай жинау механизміне, сондай-ақ жұптық 
және топтық өзара әрекетке негізделгендіктен, білім алушылар оқу тапсырмаларын ойын-танымдық 
әрекет ретінде қабылдап, оқу процесіне эмоциялық әрі зияткерлік тұрғыдан белсендірек араласа 
бастады. Сабақтар мен өзіндік жұмыстар барысында студенттердің қосымша ақпаратты өз еркімен 
іздеуі, цифрлық ресурстарды (бейнематериалдар, симуляциялар, виртуалды зертханалар) таңдап 
пайдалануы, тапсырмаларды орындаудың түрлі жолдарын ұсынуы жиілегені байқалды. 

Сапалық талдау нәтижелері квест форматындағы оқу барысында студенттердің кәсіби уәжде-
месіне қатысты оң өзгерістер байқалғанын көрсетті. Рефлексивтік эсселер мен сұхбат материалда-
рында студенттер квест тапсырмалары болашақ мұғалім ретіндегі жауапкершілікті сезінуге көмектес-
кенін, химиялық мазмұнды мектеп деңгейіне бейімдеп түсіндіру және оқушыларға қызықты жағдаяттар 
құрастыру жөнінде ойлануға түрткі болғанын атап өтеді. Көптеген білім алушылар квест барысында 
жинақтаған тәжірибесін алдағы уақытта мектеп тәжірибесінде қолдануға ниетті екенін, әсіресе «ізде-
ніс», «жұмбақ шешу» және «цифрлық барлау» элементтері бар тапсырмаларды тиімді деп бағалаға-
нын көрсеткен. 

Пәндік-әдістемелік құзыреттер тұрғысынан алғанда, квест форматындағы тапсырмаларды 
орындау барысында химиялық білімді практикалық жағдаяттарда қолдануға қатысты оң өзгерістер 
байқалды. Мәселен, химиялық реакциялардың механизмдерін, ерітінділерде жүретін процестерді жә-
не экологиялық мазмұндағы есептерді квест сюжетіне енгізу студенттерді теориялық білімді нақты 
практикалық жағдайларда қолдануға итермеледі. Бақылау жұмыстары мен диагностикалық тапсырма-
лардың нәтижелерін салыстыру квест-технологиялар қолданылған эксперименттік топта химиялық 
ұғымдарды жүйелі әрі дәл пайдалану, тәжірибелік есептерді шешу және химиялық құбылыстарды 
түсіндіру қабілеттерінде оң өзгерістер байқалғанын көрсетті. 

Цифрлық құзыреттердің дамуында да оң өзгерістер байқалды. Егер зерттеудің бастапқы кезе-
ңінде көптеген студенттер цифрлық платформаларды дайын ақпарат алу құралы ретінде ғана қабыл-
даса, эксперимент соңында олар цифрлық ортада өз өнімін (бейнеролик, презентация, интерактивті 
тапсырма, шағын викторина) дайындап, оны квест аясында қорғау мен талқылауға дағдыланды. Бұл 
өз кезегінде дербес жауапкершілікті арттыруға, ақпаратты іріктеу, өңдеу және ұсыну мәдениетін 
қалыптастыруға ықпал етті. Сонымен қатар, онлайн форумдар мен чаттарда топ мүшелерінің бір-
біріне кеңес беруі, түсінбеген мәселелерді бірлесіп талқылауы коммуникативтік құзыреттердің ны-
ғаюына жағдай жасады. 

Квест тапсырмаларын орындау барысында студенттердің шығармашылық белсенділігіне қа-
тысты оң өзгерістер де байқалды. Квест сценарийлерін құрастыру немесе толықтыру барысында 
студенттер химиялық мазмұнды өмірлік жағдаяттармен байланыстырудың әртүрлі жолдарын ұсынды: 
экологиялық проблемалар, тұрмыстағы химия, өндірістік процестер, қауіпсіздік талаптары және т.б. 
Мұндай шығармашылық ізденіс студенттердің химияның практикалық маңызын тереңірек түсінуіне, 
болашақ кәсіби қызметінде пәнді өмірмен байланыстыра оқытуға дайын болуына мүмкіндік берді. 

Эксперименттік және бақылау топтарының нәтижелерін салыстырмалы талдау эксперименттік 
топта кәсіби уәждеме, оқу-танымдық белсенділік, пәндік-әдістемелік және цифрлық құзыреттер 
бойынша оң динамика байқалғанын көрсетті. Бақылау тобында да жекелеген оң өзгерістер байқалды, 
алайда олар негізінен оқу материалын меңгеру және ағымдағы оқу тапсырмаларын орындаумен 
байланысты болды. Эксперименттік топ студенттерінің квест тапсырмаларын орындау барысында 
дербес ақпарат іздеуге, цифрлық ресурстарды қолдануға, топтық талқылауға және шығармашылық 
шешімдер ұсынуға белсендірек қатысқаны педагогикалық бақылау мен орындалған тапсырмаларды 
талдау нәтижелерінде байқалды. Іріктеме көлемінің шағын болуына байланысты бұл айырмашылық-
тар статистикалық мәнділік тұрғысынан бағаланған жоқ және зерттеу нәтижелері пилоттық сипатта 
түсіндіріледі. 

Ұсынылған модель аясында қарастырылатын кәсіби құзыреттердің негізгі құрылымдық құрам-
дастары сурет 1-де берілген. 

1 суретте болашақ химия мұғалімдерінің кәсіби даярлығының негізгі құзыреттік құрамдастары 
құрылымдық деңгейлер түрінде берілген. Пәндік-әдістемелік құзырет кәсіби даярлықтың базалық 
негізін құрайды, ал цифрлық және коммуникативтік құзыреттер білім алушылардың цифрлық ортада 
тиімді әрекет етуі мен бірлескен жұмысты ұйымдастыру қабілеттерін сипаттайды. Шығармашылық 
құзырет химиялық мазмұнды стандартты емес жағдаяттарда қолдану, жаңа идеялар мен квест тапс-
ырмаларын әзірлеу қабілетімен байланысты. Аталған құрамдастар өзара сабақтастықта қарасты-
рылып, ұсынылған модельдің кәсіби даярлық мазмұнын нақтылайды. 

1 сурет – Болашақ химия мұғалімдерінің кәсіби құзыреттерінің құрылымдық деңгейлері 

 
Квест-технологияларды қолдану жағдайындағы кәсіби мотивацияны қолдау мен қайта 

бағалаудың циклдік үдерісі сурет 2-де көрсетілген. 
 

 
2 сурет – Квест-технологияларды қолдану жағдайындағы кәсіби мотивацияның даму циклі 

 
2 суретте квест-технологияларды қолдану жағдайындағы кәсіби мотивацияны қолдау циклі 

ұсынылған. Цикл бастапқы жағдайды диагностикалау, квест-технологияларды оқу үдерісіне енгізу, сту-
денттердің мотивациялық өзгерістерін қайта бағалау, алынған нәтижелерді талдау және оқыту страте-
гияларын жетілдіру кезеңдерін қамтиды. Бұл кезеңдер өзара байланысты және кері байланыс 
негізінде қайталанып отырады, сондықтан модель квест тапсырмаларын студенттердің оқу әрекетіне 
қызығушылығын қолдау және оқу үдерісін түзету құралы ретінде қарастырады. 

Талқылау. Зерттеу барысында байқалған өзгерістер химиялық білім беруде ойын және квест 
элементтерін қолданудың оқу белсенділігі мен химиялық мазмұнды меңгеруді қолдауда белгілі бір 
педагогикалық әлеуеті бар екенін көрсеткен алдыңғы зерттеулермен жалпы бағытта сәйкес келеді. E. 
Byusa және әріптестерінің жүйелі шолуында game-based learning тәсілдерінің білім алушылардың 

химиялық ұғымдарды түсінуі мен оқу мотивациясын қолдауға мүмкіндік беретіні көрсетілген [12, б.1]. 
Y. Hu және әріптестерінің метаталдау нәтижелері де ойынға негізделген оқытудың оқу нәтижелеріне 
ықпал ету мүмкіндігін көрсетеді, алайда зерттеулер арасындағы айырмашылықтардың едәуір екенін 
атап өтеді [13, б.1499-1500]. 

Сонымен бірге алынған нәтижелерді квест-технологиялардың тиімділігінің түпкілікті дәлелі 
ретінде қарастыруға болмайды. T. Tepe және әріптестерінің зерттеуінде білім алушылар WebQuest 
пен Wiki тапсырмаларын оң бағалағанымен, химияны оқуға деген мотивацияның статистикалық тұр-
ғыдан жоғарылауы анықталмаған [10, б.910]. C. Snelson жүргізген QBL зерттеулерінің шолуында да 
мотивацияға қатысты нәтижелердің біркелкі еместігі, оқытушы тарапынан едәуір уақыт пен педагоги-
калық жобалауды қажет ететіні көрсетілген [15, б.287]. Сондықтан осы зерттеуде байқалған оң 
өзгерістер шағын іріктемеде жүргізілген пилоттық апробацияның нәтижелері ретінде түсіндіріледі және 
ұсынылған модельді үлкенірек іріктемеде әрі ұзақ мерзімді зерттеулерде қосымша тексеру қажет. 

Қорытынды. Зерттеу барысында цифрлық білім беру ортасында квест-технологияларды қол-
дануға негізделген болашақ химия мұғалімдерін кәсіби даярлау моделі әзірленіп, педагогикалық 
эксперимент жағдайында апробациядан өткізілді. Ұсынылған модель мақсаттық, мазмұндық, іс-әре-
кеттік және бағалау-рефлексивтік блоктардың өзара байланысына негізделіп, химиялық мазмұнды 
цифрлық ресурстармен, проблемалық және зертханалық тапсырмалармен, топтық өзара әрекетпен 
және рефлексиямен біріктіруге бағытталды. 

Пилоттық зерттеу нәтижелерін сипаттамалық және сапалық талдау эксперименттік топ студент-
терінің кәсіби уәждемесі, оқу-танымдық белсенділігі, цифрлық ресурстарды қолдануы, топтық өзара 
әрекеті және шығармашылық тапсырмаларды орындауы бойынша оң өзгерістер байқалғанын көрсет-
ті. Бақылау тобында да жекелеген оң өзгерістер байқалды, алайда квест-технологиялар жүйелі қол-
данылған эксперименттік топта оқу әрекетіне белсенді қатысу, дербес ақпарат іздеу және практикалық 
міндеттерді шешуге бағытталған әрекеттер жиірек көрініс тапты. 

Зерттеудің практикалық маңызы ұсынылған модель мен квест тапсырмаларын педагогикалық 
жоғары оқу орындарында болашақ химия мұғалімдерінің кәсіби даярлығын ұйымдастыруда қолдану 
мүмкіндігімен айқындалады. Сонымен қатар, зерттеудің шағын іріктемемен және бір академиялық 
семестрмен шектелуі алынған нәтижелерді кең көлемде жалпылауға мүмкіндік бермейді. Сондықтан 
ұсынылған модельдің нәтижелілігін үлкенірек және әртүрлі іріктемелерде, ұзақ мерзімді зерттеулер 
барысында қосымша тексеру қажет. 

Мүдделер қақтығысы: Авторлар мүдделер қақтығысының жоқ екенін мәлімдейді. 

